Галина СЕМЁНОВА

Крезьгур зарезь, кылбур дунне
15-тӥ куарусёнэ Удмурт кун университетысь библиотекаын ортчиз удмурт кылбурчилы Гай Сабитовлы сӥзем «Мон улонэз кырӟасько» научно-практической конференция. Нош ӵуказеяз куноосты пумитазы кылбурчилэн вордӥськем палъёсаз, Татарстанысь Кукмор посёлокын.

Шекспирез удмурт кариз

Ужрадэз дасязы Удмурт кун университет, Национальной библиотека, Историяя, кылъя но литературая Удмурт институт, Дышетонъя но наукая, Культурая но туризмъя, Нациосын ужан политикая министерствоос. Та конференцие пыриськизы шаерысьтымы но солэн палэнысьтыз дышетӥсьёс, студентъёс, тодосчиос, библиотекарьёс но Гай Сабитовлэн ӵыжы-выжыосыз. Ужрадын уно докладъёс лыдӟемын вал, выль потэм книгаен тодматскон ортчиз. «Океан поэзии и музыки Гая Сабитова» – 500 бамлэсь бадӟым издание, татчы пыремын кылбурчи сярысь тодэ ваёнъёс, гожтэтъёс, документъёс, Г. Сабитовлэн аслаз гожъямъёсыз. Книгаез вазенгес дасязы ни литературовед Зоя Богомолова но филология наукаосъя кандидат Роза Кириллова. Тунсыко докладъёсын усьтӥськиз, кыӵе вал кылбурчи, диктор, кылысь кылэ берыктӥсь Гай Сабитов. Кылсярысь, филология наукаосъя кандидат, критик Александр Шкляев веранзэ мытӥз эшлыко шарж бордысен:

– Огшоры пияш вал Гай,

Со пияш луиз агай, 

Гай-агай луиз атай, 

Гай-атай луиз бабай, 

Собере луиз на ай 

Кылбурчи – Сабитов Гай. 

Александр Григорьевич верамъя, Г. Сабитов нырысь-валысь трос данъяз партиез, нош атай-песятай луэмез бере со творчествояз бадӟым вамыш азьлане лэсьтӥз но эшезлы М. Покчи-Петровлы сӥзем «Шунды но ӝужа но...» сонетъёсын тугоко гожтӥз. Собере удмурт литератураын сонет гожъязы Владимир Романов, Александр Белоногов.

– Г. Сабитовлэсь та произведенизэ лыдӟисьёс но, критикъёс но дунъязы, но со пыр-поч усьтэмын-валамын ӧвӧл на. Сонетъёс уло дауръёсын, котькуд вакытысь адями соосты мед лыдӟоз, одно ик мае ке аслэсьтыззэ шедьтоз, – шуиз А. Шкляев.

Филология наукаосъя кандидат, литературовед Вера Пантелеева кылысь кылэ берыктӥсь Гай Сабитов сярысь вераз:

– Г. Сабитов улӥз сыӵе вакытэ, куке кылбурчи луыны кулэ вал журналист но, переводчик но. Соиз но, таиз но Гай Сабитовичлэн умой пӧрмиз. 40 ар ӵоже со 100-лэсь уно произведениосты удмурт кылэ берыктӥз. Кылсярысь, А. Пушкинлэсь «Бахчисарайский фонтанзэ». У. Шекспирлэсь сонетъёссэ удмурт кылэ огназ берыктӥз. Бигер кылэз умой тодэменыз, асьме лыдӟисьёс доры вуттӥз М. Джалильлэсь но Г. Тукайлэсь ужъёссэс, кылсярысь, берлоезлэсь гинэ 24 кылбурзэ берыктӥз. Пусйыны кулэ, Гай Сабитовичлэн переводъёсыз туж шонер, чеберлыко но литературалэн вань куронъёсызъя быдэстэмын. Но туннэ нуналлы соос стилистика, кылэз шӧдон ласянь пыр-поч эскеремын ӧвӧл, – шуиз Вера Григорьевна.

Атаез сярысь тодэ ваёнъёссэ мадиз кылбурчилэн пиез Сергей Сабитов. Веранзэ мытон азяз ик пусйиз: мыным атаелэн быгатонлыкъёсыз паласькиллямтэ, кыллы усто ӧвӧл, чебер вераськыны, кылбураны воксё уг быгатӥськы.

– Ми семьяямы куинь кузя нылпиос вал: Юрий, мон но Ольга сузэре. Анае Анна Яковлевна но атае Гай Сабитович милемды дышетыны сюлмаськизы. Юрий, МГУ-ысь журналистикая факультетэз йылпумъяса, Нижний Новгородысь радиоын ужаз, улонысь кошкиз ини. Мон йылпумъяй Ижысь механикая институтэз, математика, электроника котьку тунсыко пото вал. Ольга Гаевна – Удмуртиысь Верховной судысь судья. Пичи дырме тодам вайисько ке, син азям пуксе узыр библиотекамы. Атае яратылӥз эшъёсызлы, ӵыжы-выжыосмылы книгаос кузьманы, аслэсьтыз бичетъёссэ со одно ик кыӵе ке аспӧртэм автографен сётъялляз. Тодам лыкто эшъёсыныз И. Зоринэн, М. Покчи-Петровен, Б. Саушкинэн, Н. Шкляевен, Г. Корепановен пукылэм-вераськемъёссы. Мынам туннэ тау кареме потэ конференциез радъясьёслы, атаелэсь творчествозэ уд вунэтӥське, эскериськоды, дышетӥськоды но егитъёсты соин тодматӥськоды шуыса, – мылкыдзэ усьтӥз Сергей Гаевич.

Кукморлэн данъяськонэз

Кукморе сюрес вакчи вылымтэ, Г. Сабитовлэн вордскем палъёсаз 5 час мыныны выримы. Но сокузьда сюрес юнме ортчемын ӧй вал. Ужрадэз дасясьёс, Удмуртиысь Национальной библиотекаын ужасьёс, Татарстанысь Кукмор ёросысь библиотека (кивалтӥсез Резида Касимова) но Кукмор ёросысь культура управление (кивалтӥсез Рамиль Нуриев) ваньзэ пыр-поч малпаллям-радъяллям. Удмуртиысь делегациез соос дуно куноосты кадь гинэ ӧз, матысь ӵыжы-выжыосты сямен пумитазы.
3 часлэсь кема кыстӥськем конференция нокинэ ӧз жадьыты. Туж тунсыкоесь вал докладъёс, кылсярысь, Удмуртиысь дано журналист Владимир Михайлов вераз Г. Сабитовен луэм серемес учыръёсты. Озьы ик кылзӥськыны сётӥз Гай Сабитовичлэсь куаразэ, удмурт Левитан лыдӟиз аслэсьтыз «Шунды но ӝужа но...» сонетъёсын тугокозэ. Филология наукаосъя кандидат Виктор Денисов мадиз, кызьы 100 ар талэсь азьло Австро-Венгриын удмурт военнопленнойёслэсь вераськемзэс фонографе гожтӥзы, нимысьтыз пусйиз Кукморысь удмуртъёсты. Нош кылбурчилэн эмеспиез, юридической наукаосъя кандидат Владимир Ившин, тодаз вайиз, кыӵе адями вал Гай Сабитов.

Котькуд докладчикез туж сак кылзӥз Кукмор ёросысь Ошторма-Юмья гуртысь Тамара Михайлова. Тамара Садыковна кукмор уӵыез умой тодэ. Т. Михайловалэн песятаез но Г. Сабитовлэн бубиз агай-вынъёс вылӥллям.

– Гай Сабитовлэн пичи дырыз секыт вал. 4 нылпиослэн анайзы вазь кулӥз, атайзы кыкетӥзэ кышнояськиз, бултырез ӟеч нылкышно вал, но Гай мынам бубиным песяймы дорынгес улӥз. Собере атайзэс жугыса виизы, агаез войнаын быриз, улонысь кошкизы ини кык сузэр-апайёсыз. Гай Сабитович арлы быдэ ми доры куное бертылӥз, семьязэ вайылӥз. Со туж яратэ вал инкуазез. Капчи мылкыдо, дыртӥсьтэм, вылтӥяськисьтэм вал. Берло дыре Г. Сабитовлэн ӵыжы-выжыосыз дорамы уг ни вуыло. Туннэ, оло, вуозы-а шуисько вал, но тани эмеспиез лыктэм. Ми туж данъяськиськом Г. Сабитовен, школаын солы сӥзем урок луэ ке, внучкае Гай Сабитовичлэсь фотооссэ, автографъёсын книгаоссэ возьматыны нуэ, – шуэ Тамара Михайлова.

Тамара Садыковна гинэ ӵыжы-выжыеныз уг данъяськы, быдэс Кукмор ёрос таӵе земляксэ яратэ. Та праздник но возьматӥз: Кукмор ёросын валче уло бигеръёс, удмуртъёс но ӟучъёс, ваньзы ик тодо но дунъяло Гай Сабитовез. Кылсярысь, аспал эшсылы сӥзьыса, ёросысь котькуд школаын ортчиз «Мон улонэз кырӟасько» конкурс. Вожвылъяськонын вормисьёс ӧтемын вал та конференцие. Соос Г. Сабитовлэсь кылбуръёссэ лыдӟизы. Залын пукисьёс зол чабизы вормисьлы Алина Галимуллиналы. Нош ёросысь «Инвожо», «Сактон», «Купанча» но «Вуюись» ансамбльёс быдэстӥзы Г. Сабитовлэсь кырӟанъёссэ.

Тодэ ваёнъёс

Удмуртиысь культура удысысь дано ужась Леонид Гусев:

– Удмурт радиоын «Шунды но ӝужа но» сонетъёсты гожтон учыр тодам лыктэ. Гай Сабитович лыдӟе, собере бӧрдыны кутске, микрофон азьысь султэ но огшап малпаськыса сылэ вал. Отӥяз нош ик микрофон азе пуксе. Ми собере тупась крезьгур отчы бырйимы, солы кельшиз, кызьы эфирын чузъясько сонетъёсыз.

Кылбурчи, журналист Владимир Михайлов:

– Гай Сабитович сярысь трос анекдотъёс верало. Кылсярысь, таӵезэ: Гай Сабитов пуке, пе, дораз но шуэ: «Маке нервничать карисько, тэркы пилёно-а, мар-а?» Радиоын ужакуз, телефон трубкаез ӝутэ вал «Кинлы, мар кулэ луи ай мон?» юанэн.

Г. Сабитовлэн эмеспиез Владимир Ившин:

– Гай Сабитовичен ми, ог-огмес валаса, улӥм. Со серекъятыны быгатӥсь но туж востэм адями вал, туж гань-гань, тэркы пильылэмез ӧвӧл.
